
BAT-BATEAN, KRISPETAK

Gizurdea itsasoko biolina da.

Edmundo de Ory


	Olatu gaineko

	esnegain zurian

	marrubi panpoxak 

	igerian.





Sakatu, sakatu:

osabaren txilborrak

txirrina jotzen du!


	Joan gara jolas-parkera

	eta izeba Ada

	ohe elastikoetan

	lo zerraldo gelditu da.





Galga-autoetan, txorrotx,

udaltzaina txistuka:

“To, zuretzat, isuna!”.


	Nola diozu, eta nola?

	Txapelaren gainean

	etorri dela aitona?





Txorroskiloak

txorrotx-txorrotx

apaintzen ditu

lapitzaren hizkiak.

Tramangailuak

Garabirik handienak ezin dezake putzurik ttikiena jaso.

Ohe-burukoa ametsez lepo dago.

Treneko leihatilan beti botatzen dute pelikularen bat.

Tuneletik irtetean, etorkizunak hurbilago dirudi.

Ez nioke nik pianoari eskua barruan sartuko!

Kandela pizten dugunean, argizariak negar egiten du.

Mailuak iltzea hiltzen du.

Kandela suaren enborra da.

Ordezko hortz-haginentzat ez dago ogi zaharrik.

Goardasol itxiak saguzar lokartu bat dirudi.

Eltzeitsuak ez du kanbiorik itzultzen.

Kutxazain automatikoa diru-iturri bat da.

Musuzapia da gizakiok gehien maite dugun oihal zatia.

Goardasola eskuko kanpin-denda da.

Sauna: gizendegia.

Sehaska: lotarako abaraska.

Kandela: argiari su ematen dion makilatxo ergela!

Hegazkina hegan egiten duen gurutzea da.

Anbulantziak kotoi artean bilduta bidaiatzen du.

Auto-eskolako autoa ez da inoiz eskolara joan.

Eskerrak hil-autoaren gidaria bizirik dagoen!

Tankera: tanke itxura duen ibilgailua.

Txalapartak makilazoka soilik ikasten du.

Zabua: zeruratzeko grina pizten duen 
lehen tramankulua.

Zabuka eta has, has eta zabuka… umearen irriak 
balio duen zeru-puska!

Haurraren patinetea Yamaha, aitaren hankak Ducati… 
Nor ote bietan azkarren, nor ote bietan garaiti?

Skate bat daukat, nik skatu gabea… Egunen batean 
txikituko ditut koskobilo parea!



	Apaizaren kopetaren kontra

	debekatua dago

	pilotan egitea.





Yuri astronauta

belar-metan sartuta

ilargira doa.


	Espres-eltzea

	txistuka, borbor:

	trena badator!






Amonari auzoko helikopteroa

etortzen zaio

jai eta bezpera

ile-adatsa lehortzera.


Neskatoaren ezpainetan

musuak:

posta-zigiluak.





Eta zer da, zer,

maitemina?

Patrikatik erortzen diren

musuen irina.

Erlojuen izkinak eta ezkilak

Patrika-erloju zaunkalaria kate motzean lotzen da.

